
The new always appears

in the guise of a miracle.

 

Hannah Arendt, 1906–1975


I


HEIM

Der

eg lever, staden

eg forlèt,

måtte forlata, der

nokon stryk

meg over panna

før eg sovnar, dit

eg lengtar, der

det finst mor og far, der

dei ein gong

fanst, der

eg held nokon i

handa, lærer eit barn

å stava.

 

Der

det er ly for

vinden, eit hus, ei

seng, eit fjell der

Gud bur, ein hage,

eit tre med modne

frukter, der

eg tettar knuste

ruter, der

eg elskar, deler

brødet, vaskar

golv, der

eg lappar rivna

songar, reparerer

verda, der

eg var,

er.

